Diva Montis Sancti
seu
Origines et miracula Magnae Dei hominumque Matris Mariae,
quae in Sancto Monte Regni Bohemiae ad argentifodinas Przibramenses
quotidiana populi frequentia et pietate in statua sua mirabili aditur et colitur,
V libris comprehensa
Authore R. P. Bohuslao Balbino e Societ. Jesu, Reginohradecensi Bohemo
Pragae, typis Universitatis Carolo-Ferdinandeae in Collegio Soc. Jesu ad S. Clementem,
per Georgium Czernoch, anno M. DC. LXV.
Benedicat tibi Dominus, pulchritudo justitiae, Mons Sanctus! Ecce, ego adducam eos de terra aquilonis et congregabo eos ab extremis terrae, inter quos erunt caecus et claudus, prægnans et pariens simul, coetus magnus revertentium, huc. In fletu venient et in misericordia reducam eos etc. Ex c. 31. Jeremiae, v. 8, 9, 24.
Epistola dedicatoria
Perillustribus et Strenuis ac pervetustae stirpis Equitibus,
D. Joanni Christophoro Kosorz Malovecz de Malovicz, Domino in Kamen, Sac. Caes. Reqiaeque Majestatis Consiliario, Supremi Judicii in Regno Bohemiae Assessori, nec non regio districtus Bechinensis Capitaneo, ...
Dominis et patronis meis pracipua veneratione colendis.
...
	Hoc jam unum superest, Perillustres Domini, ut beneficium vestrum benevolentia ... tueamini et hunc laborem, quem in vestro generosissimo nomine apparere volui, gratanter velitis accipere, non mea solum causa, sed Virginis hujus Augustissimae, cujus origines et miracula hoc libro scribuntur, imo et vestra interest id fieri. Nam haec sanctissima Virgineae venustatis effigies, famae volanti et equestri gloriae nominis vestri addita, vos ... praesenti sempertutela defendet, dum denique terrarum spatia gloriae cursu emensos inferat coelo et velut milites suos stellis coronet; id quod jam olim pollicetur omnibus. ...
	Quam ego vobis gloriam ex animo immortaliter gratulor!
Vester, Perillustres ac strenui equites, Servus in Christo, Bohuslaus Balbinus, Societ. Jesu Sacerdos
Facultas R. Patris Provincialis Bohemiae
Ego, Joannes Saxius, Societatis Jesu per Provinciam Bohemiae Praepositus Provincialis; potestate mihi facta ab Adm. R. P. Joanne Paulo Oliva, Societatis Jesu Praeposito Generali, facultatem concedo, ut liber, qui inscribitur Diva Montis Sancti, a P. Bohuslao Balbino, Societatis Jesu Sacerdote, compositus et a ternis aliis ejusdem Societatis Sacerdotibus lectus, census et approbatus, typis mandetur. In quorum fidem manu propria me subscripsi et consuetum officii sigillum appressi. Pragae, 24. Augusti a. 1664.
Joannes Saxius
...
Liber I., caput I.
Institutum operis explicatur
	In ea Bohemiae parte, quae Podbrscensis regio appellatur, urbecula est, non tam civium frequentia, quam cladibus suis (cujus rei multa hodieque visuntur indicia), tum fodinis argenti splendore nobilitata; unde fortassis Przibram nomen invenit, přibrati enim et přebírati Bohemis nostris seligere, secernere et digitis tractare significat. Quamvis aliam appellationis hujus originem et veriorem daturi inferius sumus.
	Districtum ipsum Podbrscensem ab ortu aestivo Caurzimensis, ab hiberno Wltaviensis, a meridie Prachensis, ab occasu Pilsensis, a septentrionibus partim Rakownicensis, partim Slanensis districtus attingunt. Sed urbecula ipsa montana et metallica ab urbe Praga (Regum antiquorum et Caesarum, Rudolphi II. cumprimis, clarissima sede) milliaribus omnino septem distat, loco admodum salubri, in miti et facili valle, sub montium altissimorum corona, qui eam perpetua serie circumeunt.
	Praecipua ibi argenteorum montium ab occidentali urbis latere gloria est, ad orientem vero non minus dives et beata; quippe super eam celebratissimus ille prodigiis et aureus attolitur Mons, quem Sanctum a Majoribus docti incolae vocavere. Loci sanctitatem ac religionem tum vetus origo et appellatio, tum quotidiana prope affirmant miracula, ut habeatur praesens Dei Matris Numen (quae vetustissima statua ab Ernesto I. Pragensi Archiepiscopo venerationi proposita colitur) hoc loco habitare; id adeo omnibus documentis planum reddemus.
	Haec igitur Diva in praesenti opere felicem praebebit materiam laboris et lectori meo admirationis. Hujus ego origines et miracula narrare aggredior et nullum ego quidem admirandi facere finem possim. Sciunt amici antiquitatis Bohemicae percuriosum me semper et studiosum fuisse, et quidquid uspiam de vetustis miraculis inveniri potuit, vestigia ipsa sedulo perscrutatum, multorum in patria templorum origines inter manus meas esse et plerorumque miracula. Tamen dicam: Diva, quam scribendam suscepimus, aequat omnes et (quod timide scribendum est) hac aetate per Bohemiam, Moraviam et Silesiam vincit.
...
Liber II., caput III.
Praecipua Przibramensium ad Montem Sanctum gloria, argenti fodinae et arena aurea
...
§ 1. Fodinae Przibramenses argenteae feliciter inventae
	Libussa vates omnium prope metallorum per Bohemiam venas (ut erat sagax mulier et magicis sacris deditissima) aut invenit ipsa, aut posteris indicavit.
	Anno 733, ait Bohemiae historiae conditor et pater Hagecus, cum ad eam in arce Wissehrad regnantem Proceres ac Dynastae de futuro Bohemiae statu soliciti convenissent, surrexit de solio, manu auream ranam ferens, super crepidinem Muldavae in rupe quadam constitit; mox ad occidentem conversa, in hunc modum vaticinari coepit:
Betularum montem, Bohemi mei, aspicio, intus argento plenissimum, hoc decus vestrae genti servatur (Przibramum). Tum in laevam versa: Video ad meridiem pineis montem consitum; quantum ille auri utero gerit! Sancta erit haec tellus, nec opibus exhaurietur, nisi discordia tetra cives occupet et Coelum vobis praestet iratum (Gilovium). Deinde ad orientem: Tricipitem montem videte, in quo innumerabilis argenti numerus continetur, ter argenti amittentur venae et ter revertentur (Kuttna). Ad septentriones denique vultu converso: Cerno montem (Krupnatau horu), stanni et plumbi feracissimum (Krupna); his dictis ad solium regressa. Quievit Libussa, at non quivere Proceres, tot ad aurum inquirendum vaticiniis et avaritia propria incitati.
	Mortuaque jam Libussa, tentabant multa, laeto aliquando, alias etiam nullo successu. Favit fortuna viro inter suos et opulento, et nobili, Przibral is dicebatur. Przibral igitur, ingenio ducente (anno demum 755), quis ille betularum ad occidentem mons argenti plenissimus esset, cogitare cum animo coepit. Trzebussna altissimus regionis Podbrscensis mons habetur, hunc Praga spectasse Libussam sagaciter suspicatus, inter eum et pagum Dubenecz ingentem betularum silvam invenit. Aggressus Przibral cum vernulis terram effodere, felicissimo neque ita diuturno labore, bene magnum argenti purissimi pondus excepit. Atque ut perpetua haec felicitas esset, domum elegantem, castelli ad instar, ad Montem (quem hodie Sanctum vocamus) extruxit, deque suo nomine Przibral appellavit, posteri Przibram vertere vocantes.	Habemus igitur urbeculae Przibramensis originem, a prima Bohemiae antiquitate repetitam.
§ 2. Przibramensium et Horomiri Dynastae capitales inimicitiae oppressis fossoribus finiuntur
	Anno 843, Cresomyslio Bohemis imperante, montes Przibramensium tantam effundebant venis argenti vim, ut tota illa regio, desertis argis, ad fodiendum velut ad certas opes convolaret. Crescebat amor nummi, quantum ipsa pecunia, sed brevi consecuta fames. Adeunt Principem Cresomyslum Proceres et de fame in populo, tot fossionibus occupato, agrisque desertis queruntur; sed jam lux argenti oculos Ducis perstrinxerat, et argentei panes Przibramo allati, famem Ducis accederant.
	Anni fere tres intercesserunt, neque modo imminuta, sed aucta fames; universi Bohemiae Proceres, aditu ad Principem impetrato, rogant, ne populum perire misere velit. Docent, quid facto sit opus, claudi tantisper fodinas, dum populus ad agrorum culturam revocetur. Non latuit ea res fossores Przibramenses, et quia videbant sua lucra perire, omnem moverunt argenteum lapidem, ut victus argenti splendore Princeps, nihil adversum fodinas statueret. Victa Procerum intercessio est, cum malus Princeps famem se diceret non sentire; qui fameret, eum vero laborare in agro debere.
	Erat inter Proceres militaris ingenii vir Horomirus, nec longe a Przibramo sub Ausiniis montibus habitabat. Hunc fossores (quia Procerum nomine meminerant nuper ad Principem esse locutum) sibi petendum ut hostem decernunt; cogitur Przibrami consilium, alii interficiendum clamant, alii captum, tam diu pane, cujus inopiam timeret, saginandum, quoad anima interclusa periret. Silentio comparatis militibus, Neumetelium Horomiri arcem nocte aggrediuntur; sensit Horomirus, et equo conscenso, aegre licet, effugit. Ssemik equo nomen erat, qui pridem cacodaemoni magicis devotus carminibus, ab ipso illo malo genio insidebatur. Fossores omni frumento Neumetelii direpto, ignem arci subjecere, neve facto ignominia deesset, chartulas maledictis et contumeliis plenas per humum sparsere.
	Horomirus cum post periculum rediisset et flammis absumpta videret omnia, incensus ira, de ultione sumenda cogitabat. Ergo malis daemonibus carminibus evocatis, equo suo Schemico vectus, de media nocte Przibramum invadit; succendit tuguria, evadentes obtruncat, alios in flammas repellit, ad fossas deinde procedit. Ibi, quia fossorum nocturnus etiam est labor et operas diu noctuque commutant, malis geniis auxiliantibus, obruit tumulis laborantes et fodinas rupibus maximis injectis obcaecat et claudit. Perpetrato facinore laetus Horomirus, equo illo suo daemoniaco per septem longissima milliaria vectus, mane primo, re omni dissimulata, ante Principem stetit.
	Statim a regiis fodinarum Praefectis tertio die cum tumultu Principi Horomiri facinus indicatur; consequuntur deinde Przibramensium legati, de vi queruntur, coedes factas demonstrant, vulnera, qui effugerant, ostentant. Negat Horomirus fieri potuisse, ut post dimidiam noctem Przibrami et mane ante lucem coram Principe staret, sed testibus obrutus, veneficii pridem suspectus, rei capitalis damnatur.
	Ille velut jam moriturus, supremam hanc gratiam postulat: liceret equum Schemicum conscendere et postremum in area arcis Wissehradi decurrere. Id cum impetrarum esset, obfirmatis Duce jubente portis, quaedam prius in stabulo cum equo [Horomirus] collocutus, educit. Semel iterumque citato cursu defertur, alacrius inde equum adhortatur, saltu ille altiore libratur; denique cum tertio Schemici nomen equus audisset, respondere ausus, dominum, ut firmiter haereret, admonuit, et per aëra sublimem per arcis moenia raptum, in adversa Muldavae ripa innoxie deponit. Equi vestigia diu monstrata, donec eodem in loco templum conderetur. Horomiro diu exuli venia, Procerum interventu, data et fodinae, iisdem suadentibus, aliquamdiu desertae jacuerunt.
	Lepidam fabellam, totum id, quod retuli, Dubravius Olomucensis Episcopus arbitratur. Cosmas Pragensis Decanus, primus Bojemae conditor historiae, qui a. 1086 vixit, Hagek item, Boleslaviensis Canonicus, disertis verbis affirmant. 
...
Caput IV.
Accessus ad S. Montem propior, quaedam conjecturae de appellatione Montis Sancti et sacelli sancti prima origine adducuntur et examinantur
...
	De S. Montis appellatione Simon Casimirus S. J., qui Tempe Mariana Montis Sancti anno 1653 scripsit, vir cum primis eruditus, magnum doctrinae ac eloquentiae nomen consecutus mihique charissimus, dum vita manebat, hanc S. Montis refert originem seque fama communi et seniorum narrationibus tuetur:
	Eques nobilis ex hac vicinia altiores silvas venandi gratia ingressus erat; intus inobservati praedones insidiis incautum excipiunt, impetu facto, in unius domini caput, seu odio, seu spe praedae majoris incitati, feruntur. Cum nulla effugiendi appareret via, nullum in armis esset praesidium, propere ab equo fugiens Eques delabitur, et genibus positis, si me, inquit, hoc rerum articulo, o bona Dei Mater, aspicis, si periculo imminentium expedis et servas, hic ego tibi templum et nomimi tuo immortale de me hostibusque tuis trophaeum dedicabo! Audivit votum et ratum esse voluit Virgo Beata, ex latronum oculis momento evanuit. Memorant circa eum locum densatos errasse, manu prope tetigisse, nihil tamen, nec quo evasisset, nec ubi consisteret, videre potuisse. In eo igitur monte templum Virgini sacrum servatus extruxit, cui ob praesens miraculum vicinia illa Sancti Montis appellationem addiderit. Id accidisse ante 400, eoque amplius annos.
	Antiquiorem hujus sententiae authorem nuper inveni, virum omnino Apostolicum R. P. Albertum Chanowsky S. J., in aureolo suo de Bohemia edito libello. Is ergo, longe ante, quam Societati nostrae S. Mons traderetur, haec omnia, ut hic retuli, consignavit litteris; in eo uno discessit a nobis, quod Equitem illum non venatum egressum, sed pugnantem cum hostibus, deinde oppressum multitudine, huc refugisse commemorat. Addit vir optimus (ut erat Bohemae antiquitatis curiosissimus et cupidissimus explorator) imaginem Equitis, concitato equo fugientis, depictam in ipsa S. Montis aede sua memoria fuisse nomenque ejus ac cognomen, sed primis tantum litteris expressum; cumque sacellum inalbaretur, id quoque sacrae antiquitatis decus apparere desiisse.
...
Liber III., caput II.
Pictor haereticus, cum Beatissimae Virgini nostrae malediceret et effigiem sacram obscoenissimis probris laceraret, sereno coelo fulmine percutitur
	Expulsa a. 1621 cum rebellibus haeresi, quasi morbo quodam e regni visceribus ejecto, respirare ubique, tum in Sancto Monte nostro, religio, suus honos altaribus restitui, sua Matri Dei veneratio et affectus, in eam tot saeculis intermortuus, coepit exsurgere. Marcus Sallerus Przibramensibus eo tempore datur primus, qui rem Catholicam ea in civitate procuraret, Sacerdos optimis moribus et Beatissimae Virgini totis sensibus deditus. Is cum magnum operae suae pretium totius fere Przibrami ad religionem nostram accessionem tulisset, Przibramensibus in fide nostra satis jam confirmatis, author fuit templi parochialis reparandi, additisque aut renovatis imaginibus ad gratiam et dignitatem loco sacro conciliandam, exornandi. Formam ubique, etiam in ligno, saxis metalloque, senectus et vetustas corrumpit.
	In eam rem anno 1629 Praga pictor accersitur, Adamus Ulrich nomine; venit ad certum manupretium secumque socium (ita discipulos artis nominant), quod laborum satis se habiturum audierat, adducit. Quam primum artifici hospitium, domus Joannis Welwarsky, qui primatum civitatis gerebat id temporis magnusque fuit Sancti Montis amator, assignatur, ad templum deinde Sancti Jacobi adducto labor ostenditur, altaria quaedam, et in singulis quid addendum, imagines item, vetustate et situ fugientibus coloribus corruptae, nitori suo restituendae, indicantur, a senatu publici sumptus promittuntur liberaliter et de pretio convenitur. Jam, ne longum faciam, in eo S. Jacobi templo vivaci arte coloratae imagines laetius spectabantur, cum succurrit senatui eodem labore et manu venerabile Beatissimae Virginis Signum in Monte Sancto, quod ut Palladium habebant Majores, coloribus maxime floridis renovari posse; ea de re Magistrum pictorem admonent, ille negotium socio dat e Monte Sancto statuam deferendi.
	Erat hic socius in media Germania natus, qui, ut fit in artibus, peregrinabatur et Magistris operam addicebat suam, homo ab infantia haeresibus innutritus et nomini Catholico usque ad insignem linguae petulantiam infestus. Lingua mali pars pessima servi; satis homini sua haeresis tuta fuerat, nisi contumelias addidisset.
	Is ergo, non quod Divam honore aliquo dignam putaret, sed quod erat imperatum, Montem conscendit, statuam ex altari, nullo honore verborum, nulla significatione cultus in Dei Matrem, per caput raptam, ex Monte ferebat. Audivere per viam obvii cives, cum Virgini Matri audacissime maledictis insultaret. Horret calamus scribere! Verba quaedam dabo, nam hic esse disertum sceleris pars videtur: Quam deformis, inquit, quam faeda latronum mater aut socia! Quibus quamque rancidis laciniis et floccis vestium hic latronum infans (Jesulum designabat) contegitur! Dolebat hominibus Catholicis ex trivio maledictum et de laeso suo et Matris honore poenas sumpturum sine dubio Deum minabantur.
	At sceleratus nebulo in domum Joannis Welwarsky ingressus, statuam super mensam deponit et laborem auspicatur; audientibus domesticis ac praecipue Dorothea Welwarskia, familiae matre: tandem, inquit, haec meretricis filia per me scilicet apparebit formosior, nam ante profecto latronum ex antris diceres prodiisse. Neque insigni contumelia contentus, statuam ignobiliter ad mensae partem removet et ad inaurationem nescio cujus alterius imaginis indignans se comparat.
	Non multum intercesserat temporis, cum serenissimo coelo, in Augusto, cum formosissimus annus est et revera multi eo die in messe occupabantur cives, simul fragore terribili, simul ictu geminato in scelesti hominis caput coelum detonuit. Neve dubitari posset, unde veniret, ab ea etiam parte, qua Mons Sanctus aspicitur, ex ipso montis ejus coelo detortum fulmen venisse videbatur; illaesis fenestrarum orbiculis, fluvii ignei ad instar in cubile delapsum, hunc unum, cum plures adessent, afflavit primum et obcoecavit, deinde dejecit exanimem. Haeccine est meretricis aut latronis potestas? Mors tibi, mors, sceleste, constituta fuit, nisi natura et mores coelestes vetarent. ...
	Ergo fulmen illud igneum jacentem humi sceleratum diu complecti ac cingere visum, mox e janua cubiculi evolutum, per atrium domus in forum denique evasit et in auram discessit. Viso igne, ad commune incendium accurere cives, omnibus domesticis illaesis, unum jacentem offendunt, et terrore, et flammarum spendore, et fulminis ictu pene confectum. Inter manus pro mortuo sublatum, spirare adhuc flammas animadvertunt; diu restitui non potuit.
[bookmark: _GoBack]	Narrabant domestici, quid accidisset, quid ex maledico ore audissent, tum denudavere hominem: manus dextra, quam statuae renovandae invitus addiderat, tota livida, incendio deformata et carbonibus atrior poenam habebat. Nec rivali, ut ita dicam, imagini, quam Beatissima Virgine contempta, pictor inaurabat, flamma pepercit, sed foedavit et formam omnem delevit. Rediit tandem ad se omnia stupens et tremens, ad firmitatem et constantiam animi aegre revocatus, brachio potissimum, ne tabe putresceret aut nervis siccatis immobile fieret, timebat. Aderant viri senatorii et senatus Primas, idemque hospes Joannes Welwarius, is vero acribus verbis correptum hominem admonebat officii. Fatebatur reus, quod in Beatissimam Virginem peccasset, et quam merito noxa caput secuta sit, agnoscebat; jurabat frequenter nihil se in posterum Beatissimae Matris honori detractum velle, esse illam Dei Matrem, quae amari et timeri mereretur.
	An deinde religioni nostrae pictor accesserit (siquidem omne hoc artificum genus volaticum, fortunam, ubicunque invenerit, amat), non comperi, linguam tamen saniorem et in officio in posterum habuisse dubium non est. ... Hujus prodigiosae et celeris animadversionis, praeter eos, qui post illa accesserant, testes nominare plurimos possum: mater familias, jam vidua, Dorothea Welwaria, dum haec gererentur, spectatrix aderat, non levi etiam ipsa timore perculsa; maledicentem audierat, poenam non laneo pede sequentem coram spectarat; eadem testabatur, vixit enim ad id tempus, quo primum haec scribebantur. Interfuit etiam rei gestae Joannes Skala, vir senatorius ex vicina domo, tota denique Welwarii familia. Primus eam rem ad posteros consignavit R. P. Albertus Chanowsky S. J. in suo Bohemiae piae vestigio, qui addit Catholicam fidem juvenem illum, praesente miraculo permotum, amplexum fuisse, et dum haec ipse scriberet, vixisse.
	Miraculi hujus fama statim per homines vulgata, multum Catholicae fidei veritatem (cujus tum Przibrami apud quosdam nutabat authoritas) et Divae nostrae gloriam auxit.
